                                        




ТОВЧ ТАНИЛЦУУЛГА

Хувь хүний орлогын албан татварын тухай хуульд нэмэлт оруулах тухай хуулийн төслийн талаар

Монгол Улсын Үндсэн хуулийн Арван зургаадугаар зүйлийн 4 дэх хэсэгт иргэн ажил мэргэжлээ чөлөөтэй сонгох, хөдөлмөрийн аятай нөхцөлөөр хангагдах, шударгаар цалин хөлс авах эрхтэй гэж заасан байдаг. Энэ нь иргэн бүрийн хөдөлмөрийг шударгаар үнэлэх, хөдөлмөрийн үр шимийг зохих ёсоор хүртэх үндсэн эрхийг баталгаажуулдаг. 

Одоо мөрдөж буй хуулиар илүү цагийн нэмэгдэл хөлсөнд хувь хүний орлогын албан татвар ногдуулж байгаа нь ажилтны бодит орлогыг бууруулж, хөдөлмөрийн үнэлэмжийг багасгах, хөдөлмөр эрхлэлтийн идэвхийг сулруулах сөрөг үр дагавартай байна. 

Хуулийн төсөл нь хөдөлмөрийн үнэлэмжийг нэмэгдүүлэх, ажилтанд очих цалинг бодитоор тогтоох, иргэдийн амьжиргааг дэмжих, татварын бодлогоор дамжуулан нийгмийн шударга байдлыг бэхжүүлэхэд оршино. Энэхүү зорилгыг хэрэгжүүлэхэд илүү цагийн цалин хөлсний тодорхой хэсгийг хувь хүний орлогын албан татвараас чөлөөлөхөөр хуульчилсан болно.

Энэхүү хууль нь төрийн болон хувийн хэвшлийн ажилтанд ижил үйлчилнэ. Багш, сургалтын ажилтан, эмч, сувилагч, цагдаа, онцгой байдал, хил хамгаалах байгууллагын алба хаагчид, барилга, уул уурхай, тээврийн салбарт ажиллагсад, хөдөө аж ахуйн салбарт улирлын чанартай хөдөлмөр эрхэлдэг иргэд хамрагдах юм. Энэ хүрээнд илүү цагийн цалин хөлсийг хууль ёсны дагуу баталгаажуулсан тохиолдолд татвараас чөлөөлнө

Иймд Хувь хүний орлогын албан татварын тухай хуульд нэмэлт оруулах тухай хуулийн төсөлтэй уялдуулан дараах зохицуулалтыг нэмж тусгалаа. Үүнд: Хувь хүний орлогын албан татварын тухай хуулийн 5 дугаар бүлгийн 22 дугаар зүйлийн 1 дэх хэсэг 11 дэх заалтыг нэмэлтээр  оруулж, долоо хоногийн амралтын өдөр, нийтээр амрах баярын өдөр, шөнийн цагаар болон илүү цагаар ажилласны нэмэгдэл хөлсийг татвараас чөлөөлөхөөр заасан. 

Уг хуулийн хэрэгжилтийн үр дүнд ажиллагсдын орлого нэмэгдэж, хөдөлмөрийн үнэлэмж бодитой тогтох нөхцөл бүрдэнэ. Энэ нь ажилтны урамшууллыг нэмэгдүүлж, хөдөлмөрийн бүтээмжийг дээшлүүлэх хөшүүрэг болох юм.

Юун түрүүнд төрийн үйлчилгээний салбарын өндөр ачаалалтай ажилтнуудын орлого нэмэгдсэнээр тэдний ажиллах урамшуулал, нийгмийн баталгаа дээшилж, салбарын тогтвортой байдал сайжирна. Түүнчлэн хувийн хэвшлийн ажилчдын бодит орлого өсөх нь өрхийн санхүүгийн боломжийг нэмэгдүүлж, дундаж давхаргын төлөөллийг дэмжинэ. 

Хуульд өөрчлөлт оруулах замаар нэмэгдэл орлого татвараас чөлөөлөх нь ажиллах хүчний тогтвортой байдлыг хадгалж, хүний нөөцийн эргэлтийг бууруулна. Хөдөлмөрийн шударга үнэлэмж бий болсноор ажилтан тухайн ажлаа илүү хариуцлагатай, үр бүтээлтэй гүйцэтгэх нөхцөл бүрдэж, байгууллагын үйл ажиллагааны үр ашиг нэмэгдэнэ гэж үзсэн.

Хууль хэрэгжиж эхэлснээр хөдөлмөрийн үнэлэмж өсч, ажиллах хүчний зах зээлд идэвх сэргэх, бүтээмж дээшлэх, татварын бодлого илүү шударга, уян хатан болох боломж бүрдэнэ. Илүү цагийн хөдөлмөрийг бодитоор үнэлэх нь өндөр ачаалалтай ажилладаг боловсон хүчнийг тогтоон барих, ажлын байрны тогтвортой байдлыг хангах, цаашлаад эдийн засгийн өсөлтийн суурийг өргөжүүлэхэд эерэгээр нөлөөлнө.

Энэхүү хуулийн төсөл нь Монгол Улсын Үндсэн хуулийн үзэл баримтлалтай бүрэн нийцэж байгаа бөгөөд хөдөлмөр эрхлэх, шударгаар цалин авах үндсэн эрхийг хангах зорилготой. Мөн Хөдөлмөрийн тухай хууль, Татварын ерөнхий хууль, Нийгмийн даатгалын тухай хууль болон бусад холбогдох хууль тогтоомжтой уялдуулан хэрэгжинэ.

